
ЗАХИДАЛ 105 

	 

	НАПОЛЕОНЫ ТУХАЙ ДАХИН ӨГҮҮЛЭХ НЬ

	 

	1932 оны арван нэгдүгээр сарын 6

	 

	Үүний өмнөх захидалд Наполеоны тухай ярьж байгаад зогссоноо цааш үргэлжлүүлье.

	Наполеон хаана ч очлоо гэсэн Францын хувьсгалын уур амьсгалыг биеэр аваачиж байсан тул байлдан дагуулсан орнуудын ард түмэн түүнийг ирэхэд төдий л эсэргүүцдэггүй байжээ. Тэд хүнд дарамт учруулагч өөрсдийн олиггүй захирагчдаас бүр залхаж гүйцсэн байжээ. Тийм байдал их ашигтай болж, Наполеоны очсон газар бүр феодализм нуран унаж байлаа. Ялангуяа Германд феодализмыг оргүй болтол арчин цэвэрлэжээ. Наполеон Испанид шашны тамлах ёсыг устгажээ. Гэвч ухамсаргүйгээр түүний дэвэргэсэн үндсэрхэх үзэл өөрийнх нь эсрэг хандаж, эцсийн эцэс түүнийг мөхөлд хүргэжээ. Тэр хуучны хаад, эзэн хаадын эсэргүүцлийг дарж чадавч бүхэл бүтэн ард түмний өөдөөс яаж ч чадахгүй байсан нь мэдээж. Испанийн ард түмэн чухам тэгж түүний эсрэг босож олон жилийн тэр тэмцэлд Наполеон хүч тэнхэл, нөөцөө баржээ. Германы ард түмэн ч гэсэн Наполеоны эвлэршгүй дайсан, гарамгай эх оронч барон Штейний удирдлагаар зохион байгуулалттай тэмцэлд босож, Герман түмнийг чөлөөлөх дайн эхэлжээ. Тийнхүү Наполеоны дэвэргэсэн үндсэрхэх үзэл, тэнгисийн хүчтэй хамтран Наполеоныг мөхөөхөд хүргэжээ. Тэгэхдээ ямар ч гэсэн бүх Европ даяар дарангуйлагчийг хүлцэн тэвчихгүйд хүрсэн нь юу л бол. Эсхүл хожим Наполеоны өөрийнх нь хэлсэн зөв байсан ч байж болох юм: «Миний унасны буруут нь надаас өөр хэн ч биш ганцхан би өөрөө юм. Өөр хэн ч биш. Би яах аргагүй өөрөө өөрийнхөө хамгийн их дайсан, хувь заяагаа хөнтрөх шалтгааны үрийг хуралдуулсан хүн» гэжээ.

	Тэр их хүн бас ер бишийн сул талтай ажээ. Асар их нэрэлхүү, санаандгүй төрийн толгойд гарсан хүний зантай бөгөөд өвгөрч өтөлсөн хаад ноёд, эзэн хаадыг өөртэйгөө адил тэгш эрхтэйгээр харьцахыг хүснэ. Ямар ч авьяас чадваргүй ад дүүсээ өндөр албан тушаалд тавьж маш тэнэглэнэ. Ах дүүс дотроос цорын ганц дөмөг хүн нь 1799 оны төрийн эргэлтийн эгзэгтэй үед Наполеонд тусалсан Люсьен байжээ. Гэвч хожим Наполеонтой муудалцан Итали руу зайлан оджээ. Нэр төр хөөцөлдсөн, мугуйд мулгуу бусад ах дүү нараа цөмийг хаан, эзэн захирагч болгожээ. Бас гэр бүлийнхнийгээ дэвшүүлдэг олиггүй зантай байжээ. Тэд нар нь сүүлд Наполеоныг золгүй байдалд ороход бараг цөм урваж, түүнийг ганцаар орхин оджээ. Наполеон бас өөрийнхөө удам угсааны хаанчлал тогтоох гэж ихэд эрмэлзсэн ажээ. Тэр бүр дээшээ дэвшиж эхэлж байх үедээ, Италийн дайнд явж нэр цууд гарахаасаа өмнө царайлаг үзэсгэлэнтэй боловч төдий л тогтвор төлөв бус Жозефина де Богарнатай ханилан суужээ. Гэвч хүүхэд гараагүй учир өөрийн удам угсааны хаанчлал тогтоох гэсэн хүслэн нь биелэгдээгүйд тэр сэтгэлээр ихэд унадаг байжээ. Тэгээд хэдийгээр Жозефинад хайртай ч гэсэн түүнээс салж өөр эхнэр авахаар шийджээ. Оросын их хааны гүнжийг хатан буулгахыг хүссэн боловч хаан зөвшөөрөөгүй ажээ. Наполеон Европыг бүхэлд нь атгадаа оруулж чадах байсан боловч оросын эзэн хааны угсааныхантай худ ураг болох гэсэн Наполеоны эрмэлзлийг хаан хэтэрхий даварсан явдал гэж үзсэн ажээ. Тиймээс Наполеон австрийн эзэн хааны охин Мария Луизаг бараг хүчээр хатан болгон авчээ. Түүнээс хүү төрсөн боловч Луиза ухаалаг бус, зан муутай бөгөөд Наполеонд хайргүй байжээ. Тэгээд ч Наполеоныг золгүй байдалд ороход түүнийг хаяж, бүрмөсөн мартсан ажээ.

	Энэ хүн зарим талаар өөрийн үеийнхнээс товойн тодорч гарсан мөртөө хаант ёсны үзэл санаа шингэсэн хуурамч алдар хүндийн золиос болон хувирсан нь нэн хачирхалтай. Тэглээ ч гэсэн Наполеон хувьсгалын хэлээр олонтоо ярьж тэдгээр тэнэг мулгуу хаадыг элэглэн шоолдог байжээ. Наполеон хувьсгал ба шинэ дэглэмээс санаатай ухарсан боловч хуучин дэглэм, сэтгэлд нь нийцэхгүй, түүнийг хүлээн авахад ч бэлэн биш байжээ. Тэр хоёроос хоёулаас нь тасарч аль ч үгүй ацан тээг болон мөхжээ.

	Дайны алдарт замнал нь яваандаа түүнийг зайлшгүй гунигт төгсгөлд хүргэсэн байна. Өөрийнх нь зарим сайд нар урваж, далдуур түүнийг хөнөөх явуулга хийжээ. Талейран оросын хаантай, Фуше англитай сүлбэлджээ. Наполеон тэдний урвасныг мэдсэн боловч зэмлэхээс үл хэтрэн сайд хэвээр үлдээж байсан нь сонин юм шүү. Бернадотт хэмээх нэг генерал нь түүний эсрэг тэмцэж, илт ширүүн дайсан болж байжээ. Эх болон ах Люсьенаас бусад төрөл төрөгсөд нь олхиогүй зан гаргаж, олонтоо түүний эсрэг хандаж байжээ. Францад хүртэл дургүйцэл хүчтэй болж, улмаар Наполеоны дарангуйлалд улам харгис хатуугаар эргэн олон хүнийг шүүж мөрдөлгүйгээр шоронд хорьж байжээ. Наполеоны од нь буурах тийшээ хандаж, түүний өмөгт хоргодож буйлсан үхэр оготнууд (шадар туслагчид˗ред) нь зугтах болсон байна. Наполеон хэдийгээр нас залуу ч гэсэн бие бялдар, оюун ухааны тэнхэл чадвар сулдан доройтож эхэлжээ. Тулалдааны үеэр тэр ходоодны үрэвсэлтэй болсон ажээ. Эрх дарх ч бас түүний сульдахад нэмэрлэжээ. Тэр урьдын адил чадварлаг хэвээр боловч улам улам хөдлөх нь хүндэрч, эргэлзэн тээнэгэлзэх нь ихсэж арми нь хүртэл гавшгай шалмагаа алдсан байжээ.

	Наполеон 1812 онд Агуу их арми гэж нэрлэгдсэн том армиа удирдан Орос орон руу цөмрөн оржээ. Наполеон оросын армид цохилт өгч, нэг их эсэргүүцэлтэй тулгаралгүйгээр урагш давшжээ. Оросын арми тулалдахаас зугтан улам ухарсаар байжээ. Наполеоны Их арми түүнийг салалгүй мөрдөн хөөсөөр Москвад тулж очжээ. Хаан бууж өгөх гэтэл хоёр хүн, тухайлбал урьд Наполеоны хамтран зүтгэгч, генерал нь байсан францын Бернадотт, Наполеон хуулиас гадуур этгээд хэмээн зарласан германы үндэсний үзэлтний толгойлогч барон Штейн хоёр ятган түүний нь болиулжээ. Тэгээд дайсныг утаж зайлуулахын тулд Оросын хайрт хот Москвагаа шатаасан байна. Москвад түймэр гарсан мэдээ Санкт˗Петербургт сонстоход тэнд хооллон суусан Штейн тэр явдалд зориулан хундага өргөж: «Би ачаа тээшээ гурав, дөрвөн ч удаа алдаж байсан удаатай. Бид ачаа тээшээ хаяж сурвал зохино. Бид нэгэнт үхэх л болсон бол нэр төртэй үхье!» хэмээн хэлж байжээ.

	Өвөл болжээ. Наполеон шатаж байсан Москваг орхиж Францын зүг буцахаар шийдсэн байна. Тийнхүү Наполеоны Их арми ядарч туйлдан цасан дундуур жолоогоо эргүүлэхэд араас хийгээд хоёр хажуугаас нь оросын хасгууд гэзэг даран хөөж, дайрч довтлон сандаргаж, сүүлдсэн хэсгийг нь устгасаар байлаа. Нэг талаар тас хайрсан хүйтэн болж, нөгөө талаар, хасаг цэргүүдийн довтолгоонд өртөн Наполеоны цэрэг аймшигт сүйрэлд орж, Их арми хувцасгүй, хөл нүцгэн, бээрсэн, хөлөө хөлдөөсөн амьд сүг болон хувирч, арай ядан гэлдэрч байжээ. Наполеон ч гренадеруудынхаа хамт явган мацаж явжээ. Тэр аялал зүрх шимшрэм байсан бөгөөд хүчирхэг армийн, цэрэг улам улам цөөрсөөр бараг бүрэн сүйрэхийн даваан дээр очжээ. Маш цөөхөн хүн нутгийн бараа харжээ.

	Орост довтолсон тэр аян дайн аймшигтай цохилт болсон юм. Тэр аян дайн Францын хүн хүчний нөөцийг ч шавхахад хүргэжээ. Наполеон ч улам өтөлж, сэтгэлийн зовлонд автан тэмцлээс халгах болсон байжээ. Гэвч түүнийг тайван байлгасангүй. Хэдийгээр урьдын адил ялалт байгуулан цэргийн их жанжин хэвээр байсан ч өдий төдий дайсан хүрээлэн, түүнийг торонд улам улам хумьсаар байжээ. Талейран далдуур хөнөөх нь улам ихсэж, хамгийн итгэлтэй зарим маршлууд нь хүртэл түүнтэй мөчөөрхөх болжээ. Наполеон урам зориг нь мохож, ядарч мухардан арга буюу 1814 оны дөрөвдүгээр сард хаан ширээнээсээ буужээ.

	Наполеон нэгэнт унасан учраас европын гүрнүүд Европын газрын зургийг дахин шинэтгэх гэж Вена хотноо их хурал чуулан хуралдуулжээ. Наполеоныг Газрын Дундад тэнгист байдаг Эльба хэмээх бяцхан арал дээр цөлжээ. Бас нэг Бурбон, урьд гильотиноор цаазлуулж байсан Людовикийн дүү бас нэг Людовик хаа нэгтээ нуугдан орогнож байснаа гарч ирж Людовик ХҮIII гэсэн нэрээр францын хаан ширээг эзлэн авчээ. Тийнхүү Бурбонууд эргэн ирж, түүний хамт бас урьдын харгислах ёс үлэмж дэлгэрэх болжээ. Бастилийг унаснаас хойших хорин таван жилийн дотор болсон тэр бүх зоримог гавьяат үйлсийн эцсийн дүн ийм ажээ! Венад цугларсан хаад ноёд, тэдний сайд нар хоорондоо хэрүүд маргаан болж, завсар чөлөөгөөр нь зугаа цэнгэлээ эс мартжээ. Тэдний сэтгэл нэг л их уужуурсан байжээ. Аймшигтай хүн нь далд орсон болохоор тэд дахин чөлөөрхөж гарчээ. Наполеоноос урвасан Талейран ихэс дээдэст ихэд нэрийг олж их хурал дээр чухал үүрэг гүйцэтгэжээ. Уг хуралд оролцсон өөр нэг нэрт дипломат нь австрийн гадаад явдлын яамны сайд Маттерних байжээ.

	Гэвч жил ч бололгүй Наполеон ч Эльба арлаас уйдаж, Франц орон ч Бурбонуудаар цатгалдсан байжээ. Наполеон 1815 оны хоёрдугаар сарын 26˗нд бяцхан хөлөг онгоцонд суун зугтаж, бараг ганцаархнаа Ривьер мөрний хөвөөн дэх Канна хотноо иржээ. Тариачид түүнийг таньж их л баярлан угтаж, түүнийг мөрдөн хөөхөөр явуулсан цэргүүд ч өөрийнхөө хуучин жанжин, «бяцхан даргыг» үзээд «Эзэн хаан мандтугай!» хэмээн уухайлан түүний талд оржээ. Тийнхүү Наполеоныг дуулиантайгаар Парист ирэхэд Бурбоны угсааны хаан зугтан одож, Европын бусад бүх нийслэл хот ч ухаангүй айн балмагджээ. Венад үргэлжилж байсан их хурал, найр цэнгэл ч дорхноо зогсож, айж сүрдсэн тэр бүх хаад, сайд нар хэрүүл маргаанаа умартан, Наполеоныг дахин даран сөнөөх нэгэн зорилтын дор нэгджээ. Тийнхүү Европ хамсан нэгдэж Наполеоны эсрэг тэмцэхэд Франц бол дайнд ихэд туйлдаж гүйцсэн байжээ. Наполеон ч гэсэн хэдийгээр дөнгөж дөчин зургаахан настай авч эхнэр Мария˗Луизадаа хүртэл хаягдан өтөлж ядарсан хүн болсон байжээ. Тэр хэд хэдэн удаагийн тулалдаанд ялсан боловч яв явсаар Брюсселиэс холгүй орших Ватерлоогийн дэргэд болсон тулалдаанд Веллингтон ба Блюхер нарын командалсан англи, пруссын армид ялагджээ. Уг явдал Наполеоны буцаж ирснээс хойш яг зуун өдрийн дараа болсон учир тэр хугацааг: «Зуун өдөр» хэмээн нэрлэдэг ажээ. Ватерлоогийн дэргэд болсон тэр тулалдаанд асар их хүч гаргаж, арай ядан ялсан байна. Наполеонд үнэхээр л аз дутжээ. Наполеон тэр тулалдаанд ялж бүрэн болох байсан боловч тэнд яллаа ч гэсэн тэр дараа нь нэгдсэн Европын хүчинд заавал ялагдах байсан ажээ. Наполеон нэгэнт ялагдсан учраас түүний талын олон хүн амь аврагдахын тулд түүний эсрэг ханджээ. Тэмцээд тэмцээд нэмэргүй болсон тул Наполеон хоёр дахь удаагаа хаан ширээнээс огцорч, улмаар францын боомтод байсан английн хөлөг онгоцон дээр очоод ахмадад нь бууж өгөхдөө, Англид очиж нам гүм амьдрахыг л хүснэ гэж хэлжээ.

	Гэвч тэр Англи болон Европ, нийтээрээ өгөөмөр сэтгэлээр хүндэтгэн үзнэ байх гэж найдсан нь эндүүрэл болжээ. Тэд Наполеоноос даанч их айдаг, түүнийг аль болох холхон зайлуулж, хатуу чанд харж хамгаалахгүй бол болохгүй гэж үздэгийг Эльбаас түүний оргосон явдал харуулсан байна. Тийм учраас Наполеоны эсэргүүцлийг үл харгалзан түүнийг хоригдол гэж зарлан Атлантын далайн өмнөд хэсэгт орших, Ариун Елена хэмээх алс холын арал руу хэдэн хүн дагуулан цөлжээ. Түүнийг «Европын хоригдол» гэж үзээд Ариун Елена арал дээр харж цагдаж байхын тулд олон улс гүрэн комиссаруудаа илгээж байсан боловч хэрэг дээрээ түүнийг харж цагдах хариуцлагыг бүхэлд нь англичууд дааж байжээ. Дэлхий ертөнцөөс таслагдсан алс холын тэр арал дээр түүнийг хорьж байхын тулд бараг бүтэн арми илгээх шахжээ. Оросын комиссар гүн Бальмены бичсэнээр гадаад далайн дунд ганцаар торойх хадан хясаанаас бүрдсэн Ариун Еленагийн арал нь тэр үед «хамгийн уйтгартай хамгаас таслагдсан, яаж ч авирч гарахын аргагүй, хориглон хамгаалахад хамгийн тохиромжтой, дайрч, довтлоход хамгийн хэцүү, хамгийн эл хуль газар байв». Арлыг хариуцсан англи дарга олиггүй хэрцгий бүдүүлэг хүн бөгөөд Наполеонтой хамгийн хачин муухайгаар харилцдаг байжээ. Наполеоныг арлын аль л бохир муухай хэсэгт жижигхэн муу пүнзэнд хашиж түүнийг болон хамт очсон хүмүүсийг элдэв янзаар хязгаарлаж зовоож тарчилгаж байжээ. Заримдаа хоол ч олдохгүй болдог байжээ. Европт байдаг анд нөхөдтэй нь тэр ч байтугай засгийн эрхийг барьж байхдаа Ромын хаан цол өргөмжилсөн бяцхан хүүтэй нь холбоо барихыг Наполеонд үл зөвшөөрчээ. Хүүгийнхээ талаар сураг гаргах ч боломж олгохгүй байжээ.

	Наполеонтой өгүүлшгүй хэрцгий бүдүүлгээр харьцдаг байсан нь гайхалтай. Гэвч Ариун Елена арлын дарга засгийн газрынхаа л даалгаврыг биелүүлсэн бөгөөд хоригдлыг хатуу нударганы доор байлгах гэсэн английн засгийн газрын бодлого байсан биз. Европын бусад улс гүрэн ч уг бодлогыг зөвшөөрч байжээ. Наполеоны насан  өндөр болсон эх нь Ариун Еленад очиж хүүтэйгээ хамт байх гэхэд нь их гүрнүүд: «Болохгүй!» гэсэн хариу өгчээ. Тийнхүү олиггүй хандлага нь Наполеон хэдийгээр даль жигүүрээ хяргуулж, алс холын аралд яаж ч чадахгүй байлаа ч гэсэн Европ түүнээс үхтлээ айсаар буйг харуулсан хэрэг мөн.

	Наполеон тийнхүү бүтэн таван жил хагас Ариун Елена арал дээр амьдаараа авслагдсан мэт байжээ. Тийм их эрэмгий омголон нэр хүндийг эрхэмлэгч хүн хад асга болсон тэр бяцхан арал дээр цөлөгдөн хоригдож, өдөр тутам элдэв шалихгүй доромжлолыг хүлцэн сууна гэдэг юутай хэцүү байсныг төсөөлөхөд төвөггүй билээ. Наполеон 1821 оны тавдугаар сард нас баржээ. Түүний үхсэний дараа ч гэсэн арлын дарга үзэн ядаж мөрдсөн хэвээр, булшийг нь хүртэл оронцог төдий юм босгожээ. Наполеонтой муугаар харилцаж, мөрдөн хавчиж байна гэсэн мэдээ Европт хэдий удаан ч сонстох тутам нь (тэр үед шинэ мэдээ ихэд удаж ирдэг байжээ) олон оронд, түүний дотор Англид уг явдлыг эсэргүүцдэг байжээ. Тэр өөдгүй ажлыг гардаж байсан гол буруутан нь Английн гадаад явдлын яамны сайд Каслри бөгөөд тэр түүнээсээ болон дотооддоо ч харгис хатуу бодлого явуулсан учир нэр хүнд нь асар их мууджээ. Тэр этгээд үүнд сэтгэлээр унаж амиа хорлож үхсэн ажээ.

	Нэрд гарсан гарамгай их хүмүүсийг үнэлнэ гэдэг хэцүү хэрэг, харин Наполеон нэрд гарсан их хүн байсан гэдэг нь ямар ч эргэлзээгүй юм. Тэр бол бараг байгалийн хүчин адил аяндаа гарч ирсэн хүчтэн байжээ. Хэчнээн өргөн баян үзэл бодолтой байсан атал үзэл эрхэмлэгээний үнэ цэн, үнэн шударгыг ойлгож үнэлэх чадваргүй байжээ. Наполеон алдар цол, эд баялаг амлан хүмүүсийг талдаа татаж, тэдэнд аятай сэтгэгдэл төрүүлэхийг хичээдэг байжээ. Гэвч алдар сүр, эрх мэдэл нь багасаад ирэхээр хэвшүүлсэн хүмүүсийг тогтоох үнэмшилтэй юмгүй болж, олон хүн түүнийг өрөвдөх сэтгэлгүйгээр орхин оджээ. Шашин бол түүний хувьд зөвхөн золгүй, ядуу ядмаг хүмүүсийг хувь заяанд нь итгүүлэх хэрэглүүр байжээ. Тэр загалмайтны шашны талаар хэлэхдээ: «Сократ, Платоныг хараан зүхэж байсан шашинд би яаж орох билээ?» гэж байжээ. Египетэд очоод ислам шашинд аялаг хандаж байсан нь тийм аргаар ард түмний дотор нэр хүнд олж авна гэж бодсоноос зайлахгүй.

	Тэр үнэхээр шашин шүтдэггүй ч гэсэн шашныг оршин байгаа нийгмийн байгууллын түшиг гэж үзэж дэмждэг байжээ. «Шашин хэн тэгш ёсны үзэл санааг бурхан тэнгэртэй холбож баячуудын хөнөөлөөс ядуучуудыг аварч байдаг юм. Шашин бол тарилга шиг үнэ цэнтэй зүйл. Шашны бидний эрхэмлэгээг гүйцэлдүүлж, хуурамч дэмий амьтсаас хамгаалж байдаг... Эд хөрөнгийн хувьд тэгш биш байхгүйгээр нийгэм тогтнож чадахгүй, харин шашингүйгээр эд хөрөнгийн талаар тэгш биш байж чадахгүй. Хажуугийн хүн нь элбэг дэлбэг идэж ууж байхад өлсөж үхэж байгаа хүн дээдсийн их хүч байгаад л итгэн, өөр ертөнцөд очиход идэж уухыг өөр янзаар хуваана гэж сэтгэлээ зогоож байвал л боллоо» гэж хэлдэг байжээ. Хүчиндээ эрдсэн тэр хүн: «Хэрэв тэнгэр бидний дээрээс унахад хүрвэл бид түүнийг жадныхаа үзүүр дээр тогтоочихно» хэмээн хэлж байсан гэж ярилцдаг.

	Тэр их хүмүүсийн нэгэн адил хүнийг биедээ татаж чаддаг бөгөөд үнэнч сайн нөхөр олонтой байжээ. Тэр Акбарын нэгэн адил увдисын хурц харцтай байжээ. «Би сэлмээ хуйнаас нь ховорхон сугалсан, тулалдаанд зэвсгийн хүчээр биш, харин нүднийхээ харцаар л би ялдаг байсан» гэж тэр хэлсэн гэдэг. Европ дахиныг дайнд хэлмэгдүүлсэн хүн. гэхэд ийм үг хэлдэг нь хачин юм шүү! Хожим тэр цөллөгт байхдаа хүн зорьсноо хүч хэрэглэн биелүүлж чадахгүй, хүний оюун ухаан сэлмээс илүү хүчтэй гэж ярьжээ. «Юу юунаас илүү миний хамгийн их гайхдаг юм юу гээч? Юмыг зохион байгуулж эс чадах хүч мөн. Энэ ертөнцөд оюун санааны хүч, жадны хүч гэсэн хоёрхон л хүч бий. Улиран өнгөрөх цагийн эцэст илд сэлэм ямагт оюун ухаанд л ялагддаг байна» гэж хэлжээ.

	Гэвч түүнд хүлээх цаг хугацаа олдсонгүй. Тэр зогсоо зайгүй яарч, шууд л жад сэлмээс эхэлжээ. Сэлмийн хүчээр ялж, бас мөнөөхөн сэлмэндээ өлгөгдөн мөхжээ. Тэр цааш нь хэлэхдээ: «Дайн бол улирч балрах зүйл, их буу, жад сэлмэнд хүрэлгүйгээр ялдаг болох цаг ирнэ» гэжээ. Түүний амьдран байсан цаг үеийн нөхцөл байдлын эрхшээл илүү хүчтэй байсан тул нэр төрийг уйгагүй хөөцөлдөгч зан болон дайн тулаанд төдий л төвөг зовлонгүй ялж, гэнэт цоргин гарч ирсэн түүнийг Европын хаад эзэд үзэн ядаж, бас түүнээс айн эмээдэг байсан тэргүүтэн олон хүчин зүйл түүнийг амар тайван байх аргагүйд хүргэжээ. Тэр дайн дажинд учир утгагүй олон хүний амь насыг хөнөөсөн мөртөө зовж шаналж буй хүнийг үзээд сэтгэл нь ихэд эмтэрдэг байсан гэж ярилцдаг юм.

	Тэр хувийн амьдралдаа эгэл жирийн байдаг, илүү дутуу юм хэрэглэдэггүй, уйгагүй, их ажилладаг байв. «Хүн бага иддэг ч гэсэн заавал хоолоо хэтрүүлэх нь байдаг. Хүн их идсэнээс болохоос биш, бага идсэнээс хэзээ ч өвдөхгүй» гэж тэр үздэг ажээ. Түүний амьдралын ерийн жирийн энэ байдал үнэхээр эрүүл чийрэг, нэн эрэмгий чадлынх нь эх сурвалж болж байжээ. Тэр унтаж амаръя гэсэн цагтаа унтаж чаддаг, санасан зоргоороо бага унтаж чаддаг байв. Тэр өдөрт зуун миль газар мориор давхихыгаа юмны чинээ боддоггүй байжээ.

	Нэр сүрд их дуртай нь түүнийг Европ тивийг хөндлөн гулд давхин гарахад хүргэсэн төдийгүй, ерөөс Европыг ерөнхий нэг засгийн газартай, нэг хуультай, нэгдсэн нэг улс байх ёстой гэж бодох болгожээ. «Би бүх улс үндэстнийг нэг тогоонд хийнэ» гэж байв. Хожим нь Ариун Елена арал дээр цөлөгдсөн байхдаа ч уг санаагаа бүр лавшруулан: «Эрт орой хэзээ боловч тийнхүү ахуй нөхцөлийн эрхээр нэгдэх (европын улсууд) цаг гарцаагүй ирнэ. Түүний анхны алхмыг нэгэнт хийсэн, миний систем бүтэлгүй болсноос хойш Европ дахинд зохистой байдал тогтоох ганц зам бол үндэстнүүдийн холбоо (Лигинаций) байгуулах явдал гэж би санадаг» гэж байжээ Зуун жил өнгөрөхөд Европ нэгдэх арга зам хайн сүвэгчилсээр буй бөгөөд үндэстнүүдийн Холбоог ч байгуулж үзэж байлаа.

	Түүний бичсэн сүүлчийн гэрээслэлд Ромын эзэн хаан болно хэмээн зөгнөж байсан ба харилцаа барихыг хатуу хориглосон хүүдээ явуулсан илгээлт хамт оржээ. Нэгэн сайхан өдөр хүүгээ эзэн хаан болно гэж найдсаар байсан агаад тэгэхийн цагт хүч үл хэрэглэн энх тайван аргаар улс гүрнээ жолоодохыг түүнд зөвлөжээ. «Би Европыг зэвсгийн хүчээр айлган номхотгохоос аргагүй байлаа. Одоо бол түүнийг оюун ухааны хүчээр итгүүлэн сэнхрүүлбэл зохино» гэж бичжээ. Гэвч хүү нь хаан суух тавилангүй байжээ. Эцгийнхээ нас барснаас хойш арван нэгэн жилийн дараа хүү нь Вена хотноо залуухнаараа бие баржээ.

	Хэдийгээр цөллөгт хавчигдан тарчилж байлаа ч гэсэн энэ бүх санаа бодол түүний сэтгэлд орж ирж л байсан байна. Энэ нь бас хойч үеийнхэнд өөрийгөө зөвтгөх санаа агуулсан ч байж болох юм. Алдар сүр нь ид мандан байх үедээ тэр үйл хөтлөлийг гүн ухаанаас урьтал болгож, бүхнийг засгийн эрхийн шүтээнд золиослон өргөжээ. Тиймээс цорын ганц чинхүү зүрх сэтгэлийн хүслэн нь засгийн эрх байв. Ингэхдээ тэр түүнд бүдүүлгээр биш, жүжигчний уран чадвараар зүрх сэтгэлээ өгчээ. «Хийлч хүн гайхамшгийн сайхан өнгө аялгуу гаргах гэж хийл хөгжмөө хайрлан байдгийн адилаар би засгийн эрхэнд тэгж дурласан юм» гэжээ. Ер дэндүү их эрх мэдэлд шунаглах нь аюултай, тийм эрх мэдэл олж авсан хүн хийгээд улс үндэстэн эрхбиш эрт орой алин боловч балран унахын марцанд тулдаг ажгуу.

	Өгүүлэн буй тэр үед Францад Бурбонуудын ноёрхол тогтсон байлаа. Гэвч Бурбонууд юунд ч сураагүй, юуг ч мартаагүй гэж ярилцдаг. Наполеоныг нас барснаас хойш есөн жилийн дараа Франц орон Бурбонуудаас уйдаж гүйцсэн тул тэднийг түлхэн унагажээ. Шинэ хаант ёс тогтож, Наполеонд сайн сэтгэл гаргаж дурсгалын нь хүндэтгэж байгааг харуулан Вандомын баганын орой дахь түүний цээж баримлыг авч хаясныг дахин байранд нь тавиулсан байна. Өтөлж нүдний хараагүй болсон Наполеоны хөөрхий хөгшин эх «Эзэн хаан дахин Паристаа ирлээ» гэж хэлж байжээ.

	79. Европ Дорнод Азийг эзэлж эхэлсэн нь

	80. Хятад орон энх амгалан цэцэглэн хөгжиж байсан үе

	81. Япон хаалгаа хаасан нь

	82. Европ дахины самуун үе

	83. Сэргэн мандалт

	84. Протестантуудын бослого, тариачны дайн

	85. Арван зургаа, арван долдугаар зууны үеийн европын хэмжээгүй эрхт ёс

	86. Эрх чөлөөний төлөө Нидерландчуудын тэмцэл

	87. Англи хаанаа цаазалсан нь

	88. Бабур

	89. Акбар

	90. Энэтхэгийн моголуудын эзэнт гүрэн унаж мөхсөн нь

	91. Сикхи ба маратхи нар

	92. Англичууд энэтхэг дэх өрсөлдөгчдөө дийлсэн нь

	93. Хятад дахь манжийн их эзэн хаан

	94. Хятадын эзэн хаанаас английн эзэн хаанд илгээсэн захидал

	95. Арван наймдугаар зууны европ дахь үзэл санааны тэмцэл

	96. Европ тив их өөрчлөлтийн өмнө

	97. Асар том машин бий болсон нь

	98. Англид аж үйлдвэрийн хувьсгал эхэлсэн нь

	99. Америк Англиас тусгаарласан нь

	100. Бастилийн уналт

	101. Францын хувьсгал

	102. Хувьсгал ба хувьсгалын эсэргүү явдал

	103. Засгийн газруудын замнал

	104. Наполеон

	105. Наполеоны тухай дахин өгүүлэх нь

	106. Дэлхий ертөнцийн байдал

	107. Дэлхийн нэгдүгээр дайны өмнөх зуун жил

	108. Арван есдүгээр зуун, үргэлжлэл

	109. Энэтхэгт гарсан дайн ба бослогууд

	110. Энэтхэгийн гар урчууд үгүйрэн хоосорсон нь

	111. Энэтхэгийн тосгон, тариачид, газрын эзэд

	112. Британи энэтхэгийг яаж захирч байсан бэ?

	113. Энэтхэг сэрж эхэлсэн нь

	114. Англи хятадад хүчээр хар тамхи нэвтрүүлсэн нь

	115. Хятад орон хүнд байдалд

	116. Япон урагш тэмүүлсэн нь

	117. Япон Орост цохилт өгсөн нь

	118. Хятад бүгд найрамдах засагт улс болсон нь

	119. Энэтхэг˗хятадын хойг ба дорнод энэтхэг

	120. Бас нэгэн шинэ жилийн өдөр

	121. Филиппин ба Америкийн Нэгдсэн Улс

	122. Гурван тивийн уулзвар газарт

	123. Өнгөрсөн түүхийг эргэж нэг саная

	124. Ираны эртний уламжлалын бат үндэс

	125. Перс дэх империализм ба үндэсний үзэл

	126. Ер нь хувьсгалын тухай, түүнээс европт болсон 1848 оны хувьсгалын тухай

	127. Итали нэгдсэн, эрх чөлөөт үндэстэн болсон нь

	128. Герман улс байгуулагдсан нь

	129. Зарим нэрт зохиолчид

	130. Дарвин ба шинжлэх ухааны ялалт

	131. Ардчиллын амжилт

	132. Социализмын үүсэл

	133. Карл Маркс ба ажилчны байгууллагын хөгжилт

	134. Марксизм

	135. Англи дахь Викторианы үе

	136. Англи дэлхийн мөнгө хүүлэгч болон хувирсан нь

	137. Америк дахь иргэний дайн

	138. Америкийн үл үзэгдэх эзэнт гүрэн

	139. Ирланди, Англи хоёрын долоон зуун жилийн дайн

	140. Ирландын гормуль ба шин фейн

	141. Англи египетийг булаан эзэлж, эзэмшил болгосоор буй нь

	142. Түрэг «европын эмгэгтэй хүн» болон хувирсан нь

	143. Орос орон хаант засгийн эрхшээлд

	144. Оросын 1905 оны ялагдсан хувьсгал

	145. Зууны төгсгөл

	146. Дэлхийн дайн эхэлсэн нь

	147. Энэтхэг орон дайны өмнөх үед

	148. 1914—1918 оны дайн

	149. Дайны явц

